Матэрыялы для работы 
(аналіз урыўка з “Хронікі Быхаўца” – “Бітва пад Грунвальдам”)


Заданне. Прачытайце ўрывак з “Хронікі Быхаўца”, адкажыце на пытанні, выканайце заданні.

У год ад пачатку свету 6921, а ад Божага нараджэння 1412, пачалася вайна караля польскага Уладзіслава Ягайлы і яго брата, вялікага князя літоўскага Вітаўта, з немцамі прускімі. I сабралі яны разам войскі вялікія з абодвух бакоў: кароль Ягайла ўсе сілы кароны Польскае, князь вялікі Вітаўт усе сілы літоўскія і рускія і шмат татараў ардынскіх, магістр жа прускі свае войскі з усяго Рэйху Нямецкага. I калі войскі з абодвух бакоў былі гатовыя, кароль Ягайла і вялікі князь Вітаўт пайшлі на бітву ўсё благімі ляснымі дарогамі, а поля роўнага і шырокага, дзе маглі б спыніцца і бой учыніць, не знаходзілі, былі палі роўныя і вялікія толькі пад местам нямецкім, што звалася Дуброўнае. І бачылі немцы, што ляхі [палякі] ды літва з такімі вялікімі войскамі не маглі нідзе больш стаяць, толькі на тых палях, і таму пакапалі яміны і прыкрылі іх, каб туды коні і людзі пападалі.
Калі кароль Ягайла і вялікі князь Вітаўт з войскамі сваімі мінулі лясы, прыйшлі на тыя Дубровенскія палі. Тады найвышэйшым гетманам у войску Ягайлавым быў пан Сокал, чэх, а дворным гетманам – пан Спытка Спыткавіч, а ў Вітаўтавым войску старэйшым гетманам быў князь Іван Жэдзівід, брат Ягайлаў і Вітаўтаў, а дворным гетманам – пан Ян Гаштольд. I пачалі тыя вышэйназваныя гетманы людзей рыхтаваць, а пра тыя яміны, што немцы пакапалі, нічога не ведалі, і, рыхтуючы войска, гетманы князь Іван Жэдзівід і пан Сокал у яміны пападалі і ногі сабе паламалі, і вельмі параніліся, ад чаго і памерлі. I не толькі гетманы, але і многім людзям ад тых ямаў бяда вялікая сталася. Кароль жа Ягайла і вялікі князь Вітаўт, бачачы, што з іх гетманамі найвышэйшымі такое здарылася, на іх месца двух іншых гетманаў абралі: Ягайла даручыў Сокалава месца пану Спытку, а Вітаўт прызначыў Яна Гаштольда. Абралі яны гетманаў і загадалі войска рыхтаваць да бітвы, а тых ямаў здрадлівых асцерагацца. Затым гетманы, войска падрыхтаваўшы, рушылі на бітву. Немцы ж, убачыўшы гэта, таксама пачалі з імі сутычкі. I пачалася з раніцы бітва паміж немцамі і войскам літоўскім, і вялікае мноства вояў з абодвух бакоў, літоўскага і нямецкага, палегла.
Вялікі князь Вітаўт, бачачы, што войскі яго вельмі пабітыя, а ляхі ніякае падмогі ім чыніць не хочуць, прымчаў да свайго брата Ягайлы, а той імшу [богаслужэнне] слухаў. І сказаў Вітаўт: «Ты імшу слухаеш, а князі і паны, браты мае, ледзьве не ўсе забітыя ляжаць, а твае людзі ніяк дапамагчы ім не хочуць». А Ягайла адказаў яму: «Мілы браце, ніяк іначай учыніць не магу, толькі мушу імшу даслухаць». I, даслухаўшы, загадаў свайму каморнаму [схаванаму] атраду ісці на ратунак. I той атрад рушыў з войскам літоўскім на немцаў, і ушчэнт іх разбілі, і самаго магістра і ўсіх яго комтураў да смерці забілі, і незлічонае мноства немцаў паланілі ды пабілі. А іншыя войскі ляшскія [польскія] ім не дапамагалі, толькі на тое глядзелі. Затым войскі польскае і літоўскае, немцаў разбіўшы, шмат гарадоў ды зямель іхніх пабраўшы, а астатнія дашчэнту спустошыўшы ды выпаліўшы, з вялікаю пашанаю і з невымоўнай перамогаю, на ўвесь свет знакаміта праславіўшыся, у свае землі вярнуліся. Харугвы ж нямецкія і бароды магістраву ды ўсіх комтураў ягоных, з мёртвых абадраўшы, палову ўзялі да Польшчы, а палову да Літвы.
Тыя бароды і харугвы ў замку Кракаўскім, у касцёле святога Станіслава, і ў Вільні, таксама ў касцёле святога Станіслава, вывешаны.

Пытанні і заданні:
1. Назавіце ўдзельнікаў бітвы з двух бакоў. 
2. Чаму Ягайла і Вітаўт выбралі такое месца  бітвы?
3. Як аўтар хронікі ацэньвае вынікі бітвы?
4. Што ўчынілі нямецкія рыцары, каб не прапусціць аб’яднанае войска на поле бітвы?
5. Што вы новага даведаліся з хронікі? Якія вы знайшлі ўдакладненні, факталагічныя несупадзенні з тэкстам вучэбнага параграфа? Чаму?
6. Уявіце сябе журналістамі і задайце аўтару хронікі тры пытанні ў форме бліц-інтэрв’ю.
